
〈《二喬觀兵書圖》是吳北宮畫〉

十三篇。昔曾斷送兩嬋娟。何意孫吳，却將韜畧授釵鈿。嫣然。恰隨肩。象牀交倚麝襟

聯。雙珠巧合雙璧，更無相妒有相憐。聞道江上，舳艫銜尾，共驚狂虜投鞭。待同心借

箸，密商帷幄，迅掃弋鋋。

妆罷對展芸編。蠟丸封就，侍女不教宣。量珠做、鴛鴦陣裏，聚米山川。正軍前。露布

催草，簪花腕弱，應自怯如椽。擬開屏障，試撚霜毫，寫箇赤壁飛煙。

銅雀愁深鎖，宓妃蕭颯，坐老芝田。争似伊家姊妹，恁流離、却得好姻緣。看他既美姿

顏，兼精音樂，夫壻人争羨。只英雄、兒女都難戀。定霸業、追想齊年。倩誰憑、阿堵

重傳。向丹青，枕手且閒眠。忽西風緊，紅衣缷落，並蒂池蓮。

此清朝作品在全世界都属于公有领域，因为作者逝世已经超过100年，且作品于1931年1

月1日之前出版。

